
Eenheid in die Bybel – Die Loot wat die Tempel gaan bou
1. Inleidend:
Die Bybel verkondig die verlossingsboodskap van die Here aan die mens. Die Ou Testament voorspel die Messias, die Gesalfde en Dienaar van God, wat gaan kom en versoening tussen God en die mens bewerkstellig. ‘n Mens kan in elke boek van die Ou Testament die Messias, Jesus Christus, raaksien. Die Nuwe Testament getuig van die Wese van God, die Messias, wat op die aarde was en die verlossingsdaad volbring het deur aan die kruis te sterf en uit die dood op te staan. Die Nuwe Testament verkondig ook die feit dat dieselfde Messias weer sal terugkeer om dié wat Hom as persoonlike Verlosser aangeneem het, saam met Hom sal neem die ewigheid in.
Dit is duidelik dat daar slegs een God is wat hierdie waarheid aan die mens verkondig. Met ander woorde, dieselfde temas, prototipes, profesieë, voorstellings ensomeer word regdeur die Bybel, Ou Testament en Nuwe Testament, raakgesien omdat dit een Outeur is wat deur middel van mense die Woord daargestel het. Ons verwys dan na die eenheid in die Bybel.

In hierdie studie word gekyk na: Die Loot wat die Tempel gaan bou
2. Die Tempel as bevestiging dat die Messias vir ewig regeer.
2.1 Die Here sal voorsien

Die bou van die Tempel op die “Berg van die Here” (Genesis 22:14) is bevestigend van die verbond met Abraham. Dit was ook ‘n bevestiging van die verbond met Dawid dat sy seun die Tempel sal bou en dat die Messiaanse Seun Sy troon daar sal vestig vir ewig (1 Kronieke 17:7-14)

Genesis 22:13-14: “13En toe Abraham sy oë opslaan, sien hy meteens ‘n ram wat agter in die bos met sy horings vasgeraak het. En Abraham het gegaan en die ram geneem en dit as brandoffer in die plek van sy seun geoffer. 14En Abraham het die plek genoem: Die Here sal voorsien! Sodat vandag nog gesê word: Op die berg van die Here sal dit voorsien word.” (53 vertaling). 

2.2 Die Messias sal uit die nageslag van Dawid gebore word. Dawid se vader was Isai.
1 Samuel 16:1: “Daarna sê die Here aan Samuel: Hoe lank sal jy treur oor Saul, terwyl Ek hom verwerp het om koning te wees oor Israel? Vul jou horing met olie en gaan heen: Ek stuur jou na Isai, die Betlehemiet, want Ek het onder sy seuns vir My ‘n koning uitgesoek.” (53 vertaling)
1 Samuel 16:11-13: “11Verder het Samuel aan Isai gevra: Is dit al die seuns? En hy sê: Die kleinste is nog oor, en kyk, hy pas skape op. Toe sê Samuel aan Isai: Stuur en laat hom haal, want ons mag nie om die tafel gaan sit voordat hy hier kom nie. 12Daarop het hy gestuur en hom laat kom; en hy was rooierig, met mooi oë en ‘n mooi voorkoms. En die Here sê: Staan op, salf hom, want dit is hy. 13Samuel neem toe die horing met olie en salf hom te midde van sy broers, en die Gees van die Here het van dié dag af en vêrder oor Dawid vaardig geword. En Samuel het klaargemaak en na Rama gegaan.” (53 vertaling)
Die Here sal voorsien op die berg van die Here verwys na die Messias wat sal kom tot verlossing van die mens.

Die profeet Natan profeteer vir Dawid ongeveer 1000 jaar voor Christus, 1 Kronieke 17:11-14: “11En as jou dae vol is om heen te gaan saam met jou vaders, sal Ek jou nakomeling wat uit jou seuns sal wees, laat optree en sy koningskap vestig. 12Hỷ sal vir My ‘n huis bou, en Ek sal sy troon bevestig tot in ewigheid. 13Ếk sal vir hom ‘n vader wees, en hỷ sal vir my ‘n seun wees, en my goedertierenheid sal Ek van hom nie laat wyk soos Ek dit onttrek het aan hom wat voor jou gewees het nie. 14Maar Ek sal hom laat bestaan in my huis en in my koninkryk tot in Ewigheid, en sy troon sal vas staan tot in ewigheid.” (53 vertaling)
3. Die Loot uit die nageslag van Isai – Die Messias bring redding vir die volk Israel, en so ook vir alle gelowiges
3.1 Meer as 2000 jaar voor Christus profeteer Job

Reeds in die tyd van die stamvaders het Job die ballingskap van Israel al geprofeteer en ook die Messias wat redding sal bewerkstellig: Job 14:7: “Want vir ‘n boom is daar verwagting: as dit afgekap word, loop dit weer uit en sy loot ontbreek nie.” (53 vertaling). Sedertakke is in die Ou Testament gebruik as verteenwoordigend van die konings van Israel uit die nageslag van Dawid (sien Es 17:3; 4; 12; 13). In die Ou Testament is ook in Hebreeus deur ‘n “loot” verwys na ‘n seun. Ons kan dus Job se woorde as volg interpreteer: Uit die sondige nageslag van Israel sal ‘n volmaak te Seun gebore word.
3.2 In die tydperk 740-697 v.C. profeteer Jesaja as volg:
Jesaja 3:25-4:3: “3:25Jou manne, o Sion, sal deur die swaard val en jou helde in die oorlog. 26En sy poorte sal klaag en treur, en hy sal uitgeskud op die aarde sit. 4:1En in dié dag sal sewe vroue een man aangryp en sê: Ons eie brood sal ons eet en ons eie kleed aantrek; laat net jou naam oor ons genoem word, neem ons smaadheid weg.  2En in dié dag sal die Spruit (branch) van die Here wees tot sieraad en heerlikheid, en die vrug van die land tot hoogheid en versiering vir die vrygeraaktes van Israel.” (53 vertaling). 

Jesaja 6:11-13: “11Toe sê ek: Hoe lank Here? En Hy antwoord: Totdat die stede verwoes lê, sonder inwoners, en die huise sonder mense en die land verwoes is tot ‘n wildernis, 12en die Here die mens ver verwyder het en die verlatenheid groot is in die land. 13En as nog ‘n tiende deel daarin is; sal dit weer wees tot verwoesting; maar soos by die terpentynboom en die eikeboom – as hulle omgekap word – ‘n stomp oorbly, so sal die heilige geslag (holy seed) die stomp daarvan wees.” (53 vertaling)
Jesaja 11:1-2: “1Maar daar sal ‘n takkie uitspruit uit die stomp van Isai, en ‘n loot uit sy wortels sal vrugte dra; 2en op Hom sal die Gees van die Here rus, die Gees van wysheid en verstand, die Gees van raad en sterkte, die Gees van kennis en van die vrees van die Here.” (53 vertaling)
Jesaja 53:1-5: “1Wie sal ons glo as ons hiervan vertel? Wie sal die mag van die Here hierin kan raaksien? 2Die dienaar was soos ‘n loot wat voor die Here uitspruit, soos ‘n plant wat wortel skiet in droë grond. Hy het nie skoonheid of prag gehad dat ons na hom sou kyk nie, nie die voorkoms dat ons van hom sou hou nie. 3Hy was verag en deur die mense verstoot, ‘n man van lyding wat pyn geken het, iemand vir wie die mense die gesig wegdraai. Hy was verag, ons het hom nie gereken nie. 4Tog het hy ons lyding op hom geneem, ons siektes het hy gedra. Maar ons het hom beskou as een wat gestraf word, wat deur God geslaan en gepynig word. 5Oor ons oortredings is hy deurboor, oor ons sondes is hy verbrysel; die straf wat vir ons vrede moes bring, was op hom, deur sy wonde het daar vir ons genesing gekom
3.3 Esegiël profeteer ongeveer 597 voor Christus:

Esegiël 17:22-23: “22So sê die Here HERE: Dan sal Ek self van die verhewe top van die seder ‘n steggie neem en dit insit – van die boonste van sy lootjies sal Ek ‘n teer puntjie afpluk en self dit plant op ‘n hoë  en verhewe berg. 23Op die hoë berg van Israel sal Ek dit plant, en dit sal takke voortbring en vrugte dra en ‘n heerlike seder word, sodat al die voëls van allerhande vere daaronder kan woon; in die skaduwee van sy takke sal hulle woon.” 

3.4 Ongeveer 580 jaar voor Christus profeteer Jeremia as volg:

Jeremia 23:5-6: “5Kyk, daar kom dae, spreek die Here, dat Ek vir Dawid ‘n regverdige Spruit sal verwek, en as Koning sal Hy regeer en verstandig handel en reg en geregtigheid doen in die land. 6In sy dae sal Juda verlos word en Israel veilig woon; en dit is sy naam waarmee Hy genoem sal word: DIE HERE ONS GEREGTIGHEID.” (53 vertaling)

Jeremia 33:15-16: “15In dié dae en in dié tyd sal Ek vir Dawid ‘n Spruit (Branch) van geregtigheid laat uitspruit, en Hy sal reg en geregtigheid doen in die land. 16In dié dae sal Juda verlos word en Jerusalem veilig woon; en dit sal die naam daarvan wees: DIE HERE ONS GEREGTIGHEID.” (53 Vertaling)
3.5 Sagaria profeteer ongeveer 500 jaar voor Christus:

Jesua (Israel) en ook die Loot wat later Jesus is: Sagaria 3:8-10: “8Luister, Jesua, hoëpriester, jy en jou vriende wat voor jou sit: jou vriende is ‘n teken van iets wat kom. Ek gaan my dienaar Loot nou bring. 9Ek sit voor Jesua ‘n klip neer, en op hierdie enkele klip is daar sewe oë. Ek gaan nou ‘n graveersel daarop aanbring, sê die Here die Almagtige, en Ek gaan sonde van hierdie land op een enkele dag wegneem. 10Daardie dag, sê die Here die Almagtige, sal die mense weer rustig oor en weer na mekaar roep onder die wingerdstokke en die vyebome.” 

4. Die Seun gebore uit Israel sal die Tempel bou en gee lewe
Meer as 600 jaar voor Christus profeteer Asaf in Psalm 80:15-16: “15o God van die leërskare, kom tog terug; aanskou uit die hemel en kyk, en gee ag op hierdie wingerdstok; 16en wees ‘n beskerming vir wat U regterhand geplant het, en oor die seun (branch) wat U vir Uself grootgemaak het.” (53 vertaling)

Ongeveer 500 jaar voor Christus profeteer Sagaria 6:12: “en sê vir hom dít: So spreek die HERE van die leërskare: Kyk daar kom ‘n Man wie se Naam is Spruit (Branch), en Hy sal uit sy plek uitspruit, en Hy sal die tempel van die Here bou.” Let op dat in Sagaria 4:8 reeds beskryf is van die bou van die Tempel wat reeds begin het. Hier word dus verwys na die toekomstige Tempel wat deur die Messias gebou sal word.
Die Loot is Jesus wat die ware wingerdstok geword het tot redding van alle gelowiges. Die ware wingerdstok is die Woord van God, die Messias, wat lewe gee. Kyk na Jesus se woorde: Johannes 15:1-8: “1Ek is die ware wingerdstok en my Vader is die boer. 2Elke loot aan My wat nie vrugte dra nie, sny Hy af; maar elkeen wat vrugte dra, snoei Hy reg, sodat dit nog meer vrugte kan dra. 3Julle is alreeds reg gesnoei deur die woorde wat  ek vir julle gesê het. 4Julle moet in My bly en Ek in julle. ‘n Loot kan nie uit sy eie vrugte dra as hy nie aan die wingerdstok bly nie; en so julle ook nie as julle nie in My bly nie. 5Ek is die wingerdstok , julle die lote. Wie in My bly en Ek in hom, dra baie vrugte, want sonder My kan julle niks doen nie. 6As iemand nie in My bly nie, word hy weggegooi soos ‘n loot en hy verdroog. Die mense maak sulke lote bymekaar en gooi dit in die vuur, en dit verbrand. 7As julle in My bly en my woorde in julle, vra dan net wat julle wil hê, en julle sal dit kry. 8My Vader word juis daardeur verheerlik dat julle baie vrugte dra en my dissipels is.”

